
Fast við túngarðinn vestur af núverandi kartöflugarði er kofatóft sem tengdafaðir 

minn sagði að hefði verið hesthús. Garðarnir sem eru á landamörkum og túngarðar 

munu flestir hafa verið hlaðnir á árunum 1920 til 1930. Þessir garðar nýttust vel 

sem vörn fyrir fénað og oftast voru aðeins tveir eða mesta lagi þrír vírstrengir 

hafðir á þeim og sparaðist þar með mikið girðingarefni sem var dýrt. Á þessum 

tíma var yfirleitt fleira fólk á bæjum sem gat unnið við garðahleðsluna þegar tóm 

gafst frá öðrum störfum.  

Til gamans get ég sagt frá því að við pabbi vorum einu sinni dagstund að vinna 

með Raftholtsbræðrum við að hlaða túngarð í Raftholti kringum 1950-´60. Við 

unnum þetta þannig að einn stakk hnausana og annar hlóð hvoru megin og 

Sigurjón faðir þeirra bræðra stakk þúfnakolla og fínsléttaði garðinn. Dagsverkið 

var um 200 metrar og afköstin 23 metrar á klukkutíma. Garðurinn stendur enn.     

   (Munnleg heimild: Olgeir Engilbertsson Nefsholti, 2010) 

 

 

 

 

 



Hér fyrir neðan má sjá myndir úr ferðinni. 

Gömlu fjárhúsin inn í högum voru notuð nokkuð lengi og líklega fram að 

fjárskiptunum 1950. Þá komu lömb á þetta svæði af Síðunni og úr Öræfum haustið 

1952. Þá var búið að byggja nýtt fjárhús á Rananum og er það enn notað. Túnið í 

kringum gömlu húsin var síðast slegið óþurrkasumarið 1959 og ekki tókst að koma 

heyinu heim fyrr en rétt fyrir jól vegna bleytu í mýrarsundinu. Girðingin af 

garðinum var svo tekin niður nokkru síðar. 



Fjárhúsin í Stekkatúninu voru notuð af ábúendum Nefsholts 2 og munu hafa verið 

aflögð nokkru eftir 1930 þegar ábúð lauk þar  

   (Munnleg heimild: Olgeir Engilbertsson, Nefsholti, 2010). 

Um skóginn, Benedikt Guðjónsson í Nefsholti gaf Ungmennafélaginu Ingólfi 

landið  (brekkuna)  til skógræktar. Ungmennafélagar plöntuðu í brekkuna um 1960 

og lengi vel var vöxturinn afar hægur, en með hlýnandi veðurfari hefur vöxtur 

aukist verulega (Munnleg heimild, Olgeir Engilbertsson Nefsholti). 

